
Нацрт на Закон за прогласување на Студенчишко Блато за парк на 

природата  

 

 

 I. ОПШТИ ОДРЕДБИ 

Член 1 

 

Заради геолошките и биолошки вредности, пред се присуство на 

живеалишта и видови од национално и европско значење, 

Студенчишкото Блато се прогласува за заштитено подрачје од IV 

категорија - Парк на природа. 

 

 

Член 2 

Називот на заштитеното подрачје е “Парк на природа Студенчишко 

Блато”. 

 

Член  3 

Со прогласување  Парк на природата Студенчишко Блато се 

овозможува: 

- зачувување на природната состојба на локалитетот Студенчишко 

Блато преку заштита на природните и други вредности; 

- спречување на дејствија што можат непосредно или посредно да 

предизвикаат нарушување на живеалиштата и  екосистемите; 

-  создавање на поволни услови за заштита, зачувување и унапредување 

на биолошката и пределската разновидност; 

-  одржливо користење на природните ресурси на начин на кој не се 

загрозува опстанокот на живеалиштата и видовите. 



 

 

 

 

 

 

 

 

II.  ГРАНИЦИ НА РАСПРОСТРАНУВАЊЕ 

Член  4 

(1) Границата на Парк на природата Студенчишко Блато кон исток го 

следи магистралниот пат Охрид Свети Наум, почнувајќи од 

исклучувањето за Хидробиолошкиот завод сè до реката Рача, потоа врти 

во правец кон запад и ја следи реката Рача сè до асфалтираното 

шеталиште покрај Охридското Езеро. Оттука границата врти кон север и 

го следи шеталиштето сè до Студенчишкиот Канал, а потоа врти кон 

исток и го следи Студенчишкиот Канал сè до Хидробиолошкиот завод 

каде го следи пристапниот асфалтен пат околу Хидробиолошкиот завод 

сè до магистралниот пат Охрид Св. Наум. 

 

(2) Вкупната површина на Парк на природа Студенчишко Блато изнесува 

60,23 хектари. 

 

(3) Надворешните граници на парк на природа Студенчишко Блато се 

прикажани на Слика 1, дадедна во Прилогот кој е составен дел на овој 

закон. 

 

 

 

 

III. РЕЖИМ НА ЗАШТИТА 

 

Член  5 

 



 

 

 

(1) Во Парк на природата  Студенчишко Блато се востановуваат 

следните зони: 

 

- зона за строга заштита, 

- зона за активно управување ,  

- зона за одржливо користење   

 

(2) Зоните од став 1 на овој член се прикажани на Слика 1, дадна во 

Прилогот  на овој закон. 

 

 

Член  6 

 

(1)  Зона за строга заштита претставува дел од Парк на природата 

Студенчишко Блато со највисок интерес за заштитата, што се 

карактеризира со изворни, неизменети карактеристики на 

екосистемите или има сосема мали промени како резултат на 

традиционални управувачки практики. 

 

 

 

(2)  Зоната за строга заштита опфаќа три помали парцели и ги вклучува 

преостанатите делови од заедницата на  Caricetum elatae. Една од 

површините се наоѓа во северниот дел од Блатото, близу Студенчишкиот 

Канал, а преостанатите две површини се наоѓаат во централниот дел на 

Блатото, помеѓу Расадникот и Охридското Езеро.  

 

(3) Зоната за строга заштита зафаќа површина од 5.33 хектари или 

зафаќа 8.85% од површина на паркот на природата. 

 

(4) Во зоната за строга заштита забрането e спроведување на активности 

со кои се загрозува изворноста на природата и нарушува природната 

рамнотежа.  

 

(5) Заради одржување на карактеристиките на зоната за строга заштита, 

Општина Охрид согласно член 10 овој закон, е должна да обезбеди 

постојан мониторинг.  

 



 

 

 

(6) Во зоната за строга заштита дозволени се научно-истражувачки 

активности доколку тие не се во спротивност со примарните цели на 

заштита на подрачјето, по претходно добиена дозвола од органот на 

државната управа надлежен за вршење на работите од областа на 

заштита на природата во соработка Општина Охрид согласно Законот за 

заштита на природата.  

 

 

Член 7 

 

(1) Зоната за активно управување претставува зона од висок интерес за 

заштита, во која се потребни управувачки интервенции со цел 

реставрација, ревитализација или рехабилитација на живеалиштата, 

екосистемите и другите елементи од пределот. 

 

(2) Зоната за активно управување се состои од три делови кои помеѓу 

себе се раздвоени заради постоењето на асфалтниот пат кој води од 

магистралниот пат Охрид-Св. Наум до Полициската станица (исток-

запад) и малиот крак на Студенчишкиот канал (север-југ). 

Зоната за активно управување ги опфаќа главно трските и остатоците 

од влажни ливади и врбјаците. Најголема површина зафаќа парцелата 

во централниот дел на Студенчишко Блато, која ги опкружува двете 

парцели од зоната за строга заштита. Зоната на активно управување се 

граничи на исток со Расадникот и со појасот од врби кон Охридското 

Езеро, а еден дел кон запад (кон Охридското Езеро) е обраснат со 

тревеста вегетација. 

Еден дел од зоната за активно управување се простира околу 

заедницата со Caricetum elatae  

Последниот дел од зоната за активно управување се простира во 

близина на Хидробиолошкиот завод и опфаќа врбјаци, трсјаци и 

остатоци од некои влажни ливади. На работ (кон исток) од овој простор 

се наоѓа еден од најзначајните извори кои го прихрануваат Блатото и од 

каде се познати повеќе ендемични видови.  

 

(3) Зоната за активно управување зафаќа  површина од 15.08 хектари, 

односно зафаќа околу 25.04 % од површината на паркот на природата . 

 



 

 

 

(4) Во зоната за активно управување Општина Охрид може да се вршат 

активности на управување кои се однесуваат на манипулирање со 

живеалишта и со видови. 

(5) Во  зоната за активно управување дозволено е спроведување на 

активности кои немаат негативно влијание на примарната цел на 

заштита на паркот на природата Студенчишко Блато, како екотуризам и 

традиционално екстензивно земјоделство и активности кои се 

дозволени согласно Планот за управување со Парк на природа 

Студенчишко Блато.  

Член 8 

(1) Зоната за одржливо користење претставува значителен дел од 

заштитеното подрачје која не поседува високи вредности за заштитата, 

во која се наоѓаат инфраструктурни објекти, објекти на културното 

наследство, типови на шумски насади коишто не се карактеристични за 

подрачјето, како и имоти во приватна сопственост, односно населени 

места со околното земјоделско земјиште.  

(2) Во зоната за одржливо користење се вклучени сите земјоделски 

површини од кои голем дел се наоѓаат во приватна сопственост. Во оваа 

зона се вклучени и остатоци од некогашната природна вегетација 

(врбајци, трсјаци, влажни ливади). Тука се наоѓаат и другите објекти: 

Расадникот, објектот на Армијата на Република Северна Македонија и 

рибарската колиба покрај кракот на Студенчишкиот Канал. 

 

(3) Зоната за одржливо користење зафаќа  површина од 39.82 хектари 

или  66,11% од вкупната површина на паркот на природата. 

 

(4) Во зоната за одржливо користење дозволени се активностите од 

зоната за строга заштита од член 6 од овој закон и зоната за активно 

управување од член 7 од овој закон, како и активности кои се дозволени 

согласно Планот за управување со парк на природа Студенчишко Блато.  

 

(5) Засегнатите страни од ставот (1) и (2) на овој закон учествуваат во 

утврдувањето на активностите кои се дозволени во зоната за одржливо 

користење при изработката на Планот за управување од ставот (4) на 

овој закон. 



 

 

 

 

 

IV.  УПРАВУВАЊЕ 

Член 9 

 

(1) Со Парк на природата Студенчишко Блато управува општина Охрид. 

 

(2)  Заради ефикасно управување со подрачјето на паркот на природата 

Студенчишко Блато, Општина Охрид формира Совет на засегнати 

страни и Научен Совет, како консултативни тела во согласност со 

Законот за заштита на природата.  

 

 

Член 10 

 

(1) Општина Охрид е должна да управува со Паркот на природата 

Студенчишко Блато  и на територијата на паркот на природата да ја 

спроведува заштитата на природното наследство преку: 

-   воспоставување режим на заштита на паркот на природата, 

-   преземање мерки за заштита на утврдените зони во паркот на 

природата, 

-  изработка и донесување на Планови за управување и Годишни 

програми за заштита на природата,  

-   мониторинг на состојбата со природните вредности,  

-  спречување на штетни активности од физички и правни лица во 

паркот на природата, односно обезбедување максимално поволни 

услови за заштита и унапредување на природата,  

- заштита и зачувување на природните живеалишта од национално и 

меѓународно значење,  

- заштита и зачувување на билошката разновидност од национално и 

меѓународно значење,  

-  заштита и зачувување на пределската разновидност,  

- заштита и зачувување на специфичните геоморфолошки форми,  

       - утврдување на компонентите на биолошката и пределската 

разновидност   и идентификација на заканите,  



 

 

 

       - водење евиденција и документација за природните вредности на 

паркот на природата (изработка на инвентар за живеалишта, диви 

видови, геодиверзитет и предели),  

     -  одржливо користење на природното богатство во интерес на 

сегашниот и идниот развој,  

     -  создавање услови за развој на туризмот во согласност со принципот 

на одржлив развој,  

    -   остварување на културни, научни, образовни и рекреативни цели, 

кои во исто време ја одржуваат природната состојба на паркот на 

природата,  

     - потикнување на научно истражувачката работа преку проучувања и 

истражувања на природните вредности, кои се од интерес за 

заштита на паркот на природата,  

    -    издавање на информативен и пропаганден материјал за 

природните вредности на паркот на природата,, 

    -  подигање на јавната свест, особено во воспитно-образовниот процес 

за заштита на паркот на природата  и 

    -  вршење на други работи кои придонесуваат за заштита на 

природните вредности на на паркот на природата. 

 

V. ЧУВАРСКА СЛУЖБА 

Член 11 

Непосредната заштита на Парк на природата Студенчишко Блато ја 

спроведува чуварска служба, формирана од општина Охрид согласно 

член 108 од Законот за заштита на природата. 

 

 

VI. ПРЕОДНИ И ЗАВРШНИ ОДРЕДБИ 

Член  12 

 

Општина Охрид во рок од еден месец од денот на нејзиното основање, на 

својата веб страница ја објавува картата со надворешни и внатрешни 

граници (зони) со ГПС координати во Државен координатен систем за 

Национален парк Студенчишко Блато 



 

 

 

 

 

Член 13 

 

(1) Планот за управување со Парк на природа Студенчишко Блато се 

донесува најдоцна во рок од една години од денот на прогласувањето на 

заштитено подрачје.  

 

(3) До донесување на Планот за управување од став (1) од овој член, 

Општина Охрид подготвува годишна програма за заштита на природата 

во рок од три месеци од денот на влегување во сила на овој закон. 

 

 

Член 14  

Овој закон влегува во сила осмиот ден од денот на објавувањето во 

“Службен весник” на Република Северна Македонија.  

 

 

Бр.________  

Претседател на Владата на 

Република Северна Македонија, 

__.__.2020 година                                                                                                                                        Зоран Заев с.р. 

Скопје  

 

 

 

 



 

 

 

Прилог 1 

 

 

Предлог надворешна граница и Предлог-зонирање на   

Парк на природа Студенчишко Блато 

  


